
Iesu yn Llyfr Datguddiad
Be’n union sy’n cael ei ddatguddio am Iesu yn llyfr Datguddiad?
“...y Meseia Iesu, y tyst ffyddlon, y cyntaf i gael ei eni i fywyd newydd ar ôl marw, a'r un sydd ag awdurdod dros holl frenhinoedd y ddaear.” (Datguddiad 1:5)
Y Tyst ffyddlon: Mae’n hollbwysig fod tyst mewn achos llys yn dweud yr holl wir neu mae’r achos llys yn cael ei daflu’n llwyr. Mae’n rhaid i dyst ddatgelu’r holl wybodaeth sydd ganddo ac sy’n angenrheidiol i wneud yn siwr fod yr achos llys yn deg a chywir. 
Iesu ydy’r TYST FFYDDLON rhwng y ddaear a’r nefoedd. Mae o’n gwbl ddibynadwy. Mae Iesu’n dyst am y dyfodol, am beth sydd yn mynd i ddigwydd. Fe oedd y cyntaf i gael ei eni i fywyd newydd ar ôl marw.

Tra oedd o ar y ddaear roedd o’n dyst ffyddlon am Dduw nes iddo farw. Fel tyst ffyddlon a dibynadwy dyn ni’n gallu trystio ei holl eiriau; mae o’n cadw ei addewidion. 

Pa fath o addewidion sy’n gysylltiedig â Iesu?
Gwnaeth Iesu addo derbyn pob un sy’n dod ato ac yn ei drystio: a fydda i byth yn gyrru i ffwrdd unrhyw un sy'n dod ata i. (Ioan 6.37)

Mae’n addo cadw’n saff pob un sy’n credu ynddo, nes inni gael ein codi o farw pan ddaw diwedd y byd: Beth mae fy Nhad eisiau ydy bod pawb sy'n edrych at y Mab ac yn credu ynddo yn cael bywyd tragwyddol. Bydda i’n dod â nhw yn ôl yn fyw ar y dydd olaf. (Ioan 6.40)

Iesu oedd y cyntaf i brofi bywyd newydd ar ôl marw, ac mae’n addo y daw’n ôl i’r ddaear (ail-ddyfodiad) a phan ddaw bydd pawb sy wedi credu ynddo yn cael rhannu yn y bywyd newydd buddugoliaethus yma,
Fe hefyd ydy’r pen ar y corff, sef yr eglwys; Fe ydy ei ffynhonnell hi, a'r cyntaf i ddod yn ôl yn fyw. Felly mae e’n ben ar y cwbl i gyd. (Colosiaid 1:18) 
Dyma’r drefn: y Meseia ydy ffrwyth cynta’r cynhaeaf; wedyn, pan fydd e’n dod yn ôl, bydd pawb sy'n perthyn iddo yn ei ddilyn. (1 Corinthiaid 15:23)

Os ydy nodwydd yn mynd trwy ddefnydd mae’r edau’n siŵr o ddilyn. Mae defnydd yn gallu bod yn stiff ambell waith, a’r nodwydd sy’n gwneud y gwaith caled. Dyma ddarlun o Iesu’n paratoi ffordd i’w bobl fwynhau bywyd am byth yn y nefoedd. Aeth trwy farwolaeth a medrwn ni edrych ymlaen (drwy farwolaeth) at fod yn y nefoedd gyda Iesu.

Sdim eisiau i bobl sy’n credu yn Iesu ofni marwolaeth na’r bedd.

